
IQTISODIYOTNING BARQARORLIGIGA TAʼSIRI 

ВЛИЯНИЕ ФИНАНСОВОЙ ПОЛИТИКИ 
НА СТАБИЛЬНОСТЬ НАЦИОНАЛЬНОЙ 

Ilmiy rahbar:
Rejapov Xayrillo Xikmatullayevich

Oʻzbekiston Milliy universiteti, 
Moliya va kredit kafedrasi mudiri, i.f.d., professor

https://orcid.org/0000-0001-5403-9400

Annotatsiya: Ushbu maqolada moliyaviy siyosatning milliy iqtisodiyot barqarorligiga taʼsiri va roli tahlil qilingan. Xususan, 
davlatning fiskal va monetar siyosat vositalari iqtisodiy oʻsish surʼatlarini taʼminlash, inflyatsiyani tartibga solish hamda 
budjet barqarorligini mustahkamlashdagi oʻrni yoritilgan. Shuningdek, samarali moliyaviy siyosat iqtisodiy muvozanatni 
saqlash, investitsion muhitni yaxshilash va tadbirkorlik faolligini oshirishda muhim omil sifatida koʻrib chiqilgan. Tadqiqotda 
Oʻzbekiston iqtisodiyotida olib borilayotgan moliyaviy islohotlar misolida mavjud natijalar tahlil qilinib, iqtisodiy barqarorlikni 
yanada kuchaytirish boʻyicha ilmiy asoslangan taklif va amaliy tavsiyalar ishlab chiqilgan.

Kalit soʻzlar: moliyaviy siyosat, milliy iqtisodiyot, iqtisodiy barqarorlik, fiskal siyosat, monetar siyosat, budjet barqarorligi, 
inflyatsiya, iqtisodiy oʻsish, davlat moliyasi.
Abstract: This article analyzes the impact and role of financial policy on the stability of the national economy. In particular, 
it highlights the importance of the governmentʼs fiscal and monetary policy instruments in ensuring economic growth 
rates, regulating inflation, and strengthening budgetary stability. It is also emphasized that effective financial policy serves 
as a key factor in maintaining economic balance, improving the investment climate, and increasing entrepreneurial 
activity. The study examines the current results of financial reforms being implemented in the economy of Uzbekistan and 
develops scientifically grounded proposals and practical recommendations for further strengthening economic stability.

Key words: financial policy, national economy, economic stability, fiscal policy, monetary policy, budgetary stability, 
inflation, economic growth, public finance.

Аннотация: В данной статье проанализировано влияние и роль финансовой политики в обеспечении 
стабильности национальной экономики. В частности, освещена значимость инструментов государственной 
фискальной и монетарной политики в обеспечении темпов экономического роста, регулировании инфляции и 
укреплении бюджетной устойчивости. Также показано, что эффективная финансовая политика является важным 
фактором в поддержании экономического равновесия, улучшении инвестиционного климата и повышении 
предпринимательской активности. В исследовании проанализированы существующие результаты проводимых в 
экономике Узбекистана финансовых реформ и разработаны научно обоснованные предложения и практические 
рекомендации по дальнейшему укреплению экономической стабильности.

Ключевые слова: финансовая политика, национальная экономика, экономическая стабильность, фискальная 
политика, монетарная политика, бюджетная устойчивость, инфляция, экономический рост, государственные 
финансы.

K I R I S H
Bozor iqtisodiyoti sharoitida moliyaviy siyosat davlatning iqtisodiyotni barqaror boshqarishida eng 

muhim vositalardan biri hisoblanadi. Moliyaviy siyosat orqali davlat iqtisodiy oʻsish surʼatlarini ragʻbatlantiradi, 
inflyatsiya jarayonlarini nazorat qiladi, investitsion muhitni yaxshilashga intiladi va iqtisodiy xavf-xatarlarning 
oldini olishga xizmat qiluvchi mexanizmlarni shakllantiradi. Ayniqsa, jahon bozorlaridagi oʻzgaruvchanlik, tashqi 
qarz dinamikasi, global inflyatsiya bosimi va geoiqtisodiy raqobat kuchaygan bir paytda moliyaviy siyosatning 
milliy iqtisodiyot barqarorligiga taʼsirini chuqur oʻrganish zarurati yanada oshib bormoqda. 

Mazkur masalaning Oʻzbekistonda dolzarbligi shundaki, soʻnggi yillarda Oʻzbekiston Respublikasida 
moliyaviy boshqaruvni takomillashtirish, davlat budjeti intizomini mustahkamlash va iqtisodiy barqarorlikni 
taʼminlashga qaratilgan chuqur va tizimli islohotlar bosqichma-bosqich joriy etilmoqda. Oʻzbekiston 
Respublikasi Prezidentining 2023-yil 11-sentyabrdagi “Oʻzbekiston–2030” strategiyasi haqidagi PF-158-sonli 
Farmonida 2025–2030-yillar davomida jamoat moliyaviy boshqaruvini isloh qilish masalalari ustuvor vazifa 
sifatida belgilangan. Ushbu yoʻnalishda 5 ta strategik ustuvorlik, 16 ta aniq maqsad va ular ijrosini taʼminlashga 
qaratilgan 45 ta chora-tadbir rejalashtirilgan boʻlib, mazkur vazifalar asosan quyidagi yoʻnalishlarni qamrab 
oladi1. Ular quyidagilar:

- budjet intizomini kuchaytirish;
- oʻrta muddatli budjet rejalashtirishni strategik yoʻnaltirish;
- davlat xarajatlari va investitsiyalar samaradorligini oshirish;
- budjet ijrosi sifatini taʼminlash;
- fiskal hisobot va shaffoflikni yaxshilash.
Strategiyada belgilangan asosiy vazifalardan biri — YaIM hajmini ikki baravarga oshirish orqali 2030-yilga 

borib Oʻzbekistonni yuqori oʻrta daromadli davlatlar qatoriga olib chiqishdir. Ushbu maqsadga erishish uchun 
moliyalashtirish manbalarini kengaytirish va ularni yanada xilma-xil qilish talab etiladi. Strategiyaning iqtisodiy 
qismida esa biznes subyektlarini qoʻllab-quvvatlash, investitsiya oqimini kuchaytirish, bozor mexanizmlarini 
erkinlashtirish hamda raqobatni rivojlantirishga qaratilgan chora-tadbirlar ustuvor oʻrinda turadi. Ushbu islohotlar 
moliyaviy barqarorlikning mustahkam asosini yaratishga xizmat qiladi. Shuningdek, strategiya faqat iqtisodiy 
oʻsishni tezlashtirish va YaIM koʻrsatkichlarini oshirishni emas, balki ijtimoiy barqarorlikni taʼminlash va aholining 
turmush darajasini yaxshilashni ham muhim yoʻnalish sifatida belgilaydi. “Social protection single registry” tizimi 
orqali ijtimoiy yordam oluvchilarning 2022-yilda sezilarli darajada koʻpaygani bu boradagi islohotlarning amaliy 
natija berayotganidan dalolat beradi.2

Ushbu chora-tadbirlar moliyaviy siyosatning samaradorligini oshirish, milliy iqtisodiyotning barqarorligini 
mustahkamlash hamda makroiqtisodiy muvozanatni taʼminlashga xizmat qiladi. Ayniqsa, fiskal intizomni 
kuchaytirish, budjet xarajatlarini optimallashtirish va monetar siyosat vositalarini takomillashtirish iqtisodiy 
oʻsish surʼatlarini barqarorlashtirish hamda inflyatsion bosimlarni kamaytirishda muhim omil hisoblanadi. Shu 
sababli, moliyaviy boshqaruvni modernizatsiya qilish, moliyalashtirish mexanizmlarini takomillashtirish va 
iqtisodiyotning real sektoriga samarali yoʻnaltirilgan davlat moliyasini shakllantirish nafaqat global moliyaviy 
boshqaruv tendensiyalari, balki Oʻzbekistonning iqtisodiy islohotlar strategiyasi nuqtai nazaridan ham dolzarb 
ahamiyatga ega.

1	 Oʻzbekiston  Respublikasi  Prezidentining  2023-yil  11-sentyabrdagi  “Oʻzbekiston–2030”  strategiyasi  toʻgʻrisida”gi  PF-158-son 
Farmoni. http://lex.uz//docs/6600413 

2	 Uzbekistan united nations country results report 2022. 2.1, 9. https://uzbekistan.un.org/en/241301-uzbekistan-united-nations-coun-
try-results-report-2022

M A V Z U G A  O I D  A D A B I Y O T L A R  T A H L I L I
Moliyaviy siyosatni takomillashtirish boʻyicha olib borilgan ilmiy izlanishlar va tadqiqotlar, milliy iqtisodiyot 

barqarorligiga taʼsir koʻrsatuvchi moliyaviy tavakkalchiliklarni chuqur tahlil qilishga hamda ularni kamaytirish 
uchun eng samarali yechimlarni ishlab chiqishga qaratilgan. Ilmiy adabiyotlarda ham moliyaviy siyosatning 
milliy iqtisodiyot barqarorligiga taʼsiri masalasi alohida koʻrib chiqilgan. Masalan, I. Chugunov va hammualliflar 
oʻzlarining “Fiscal and monetary policy of economic development” nomli ilmiy ishida fiskal va monetar siyosatning 
iqtisodiy barqarorlikka taʼsir qiluvchi asosiy jihatlarini chuqur tahlil qilganlar.3 Mualliflar fikricha, davlatning budjet 
siyosati, soliq tushumlari barqarorligi va pul-kredit mexanizmlarining samarali ishlashi iqtisodiy oʻsishning izchil 
davom etishi hamda makroiqtisodiy muvozanatni saqlashda hal qiluvchi omil hisoblanadi. Ayniqsa, fiskal intizom, 
davlat xarajatlarining oqilona tuzilishi va inflyatsiya bosimlarini kamaytirish choralari milliy iqtisodiyotning tashqi 
va ichki tavakkalchiliklarga bardoshliligini oshiradi. Biroq ushbu tadqiqotning kamchiligi shundaki, unda fiskal va 
monetar siyosatning oʻzaro uygʻunlashuvi jarayonida davlat tomonidan qoʻllanilishi mumkin boʻlgan qoʻshimcha 
stabilizatsiya vositalari – masalan, maqsadli budjet subsidiyalari, ijtimoiy himoya mexanizmlarini moliyalashtirish 
yoki davlat kafolatlari kabi omillar batafsil yoritilmagan. Tadqiqot asosan anʼanaviy makroiqtisodiy vositalar 
samaradorligi va bozor mexanizmlarining oʻrni bilan cheklanadi. Natijada davlatning faol aralashuvi, ayrim 
holatlarda moliyaviy barqarorlikni kuchaytiruvchi muhim omil boʻlishiga qaramay, ilmiy izohlar doirasida 
cheklangan tarzda koʻrsatilgan. 

Shuningdek, J. Lisy oʻzining “The impact of fiscal and monetary policy on economic growth and cyclical 
development of the economy” nomli asarida fiskal va monetar siyosat vositalarining iqtisodiy oʻsish surʼatlari 
va iqtisodiy sikllarning rivojlanishiga qanday taʼsir koʻrsatishiga e’tibor qaratgan. Maqola moliyaviy siyosatning 
iqtisodiy oʻsish va iqtisodiy sikllarga taʼsirini empirik usullar orqali oʻrganishga qaratilgan.4 Muallif fiskal va 
monetar siyosat vositalarining iqtisodiy faollikning oʻzgarishlari, yaʼni iqtisodiy sikllardagi oʻzgarishlarga qanday 
taʼsir koʻrsatishini batafsil tahlil qiladi. Xususan, maqolada davlat budjeti va markaziy bank siyosatlarining qisqa 
va uzoq muddatli taʼsirlari hamda ular orqali milliy iqtisodiyot barqarorligini saqlashdagi roli koʻrsatib oʻtilgan. J. 
Lisy taʼkidlagan muhim jihatlardan biri — fiskal siyosat va monetar siyosat oʻrtasidagi uygʻunlik iqtisodiy sikllarni 
yumshatishda muhim ahamiyatga ega ekanligi. Shu bilan birga, maqolada ushbu siyosatlarning samaradorligi 
davlat iqtisodiyoti xususiyatlari va tashqi sharoitlarga bogʻliq boʻlishi mumkinligi taʼkidlangan. Tadqiqotda olingan 
natijalar milliy iqtisodiyot barqarorligini taʼminlash uchun moliyaviy siyosatni strategik rejalashtirish zaruratini 
tasdiqlaydi. Biroq maqola asosan empirik maʼlumotlarga tayanib, moliyaviy siyosatning ijtimoiy va institutsional 
omillarga taʼsirini chuqurroq oʻrganmagan. Shuningdek, davlat aralashuvining muhim boshqa instrumentlari, 
masalan, soliq imtiyozlari va investitsion ragʻbatlantirish choralari kamroq yoritilgan. Umuman olganda, J. 
Lisyning ishi moliyaviy siyosatning milliy iqtisodiyotdagi barqarorlikka taʼsiri mavzusida ilmiy dalillar taqdim etib, 
ushbu sohada keyingi tadqiqotlar uchun asos boʻlib xizmat qilishi mumkin.

Bundan tashqari, Oʻzbekiston olimlari ham moliyaviy siyosatning milliy iqtisodiyot barqarorligiga taʼsiri va 
shu jumladan monetar siyosat orqali iqtisodiy barqarorlikni taʼminlash masalalariga oʻz ilmiy izlanishlarida alohida 
eʼtibor qaratganlar. Masalan, Madina Hamroyeva oʻzining “The role of monetary policy in ensuring the stability 
of the national economy and the world financial market” nomli ilmiy maqolasida milliy monetar siyosatning 
inflyatsiyani nazorat qilish, pul-kredit siyosatini boshqarish va makroiqtisodiy muvozanatni taʼminlashdagi oʻrnini 
chuqur tahlil qiladi.5 Muallif fikricha, samarali monetar siyosat nafaqat ichki iqtisodiy barqarorlikni mustahkamlash, 
balki Oʻzbekistonning global moliya bozoriga tez va moslashuvchan integratsiyasini taʼminlashda ham muhim 
ahamiyatga ega. Shu bilan birga, maqolada markaziy bankning roli va pul-kredit siyosatining kombinatsiyasi 
orqali iqtisodiy oʻsishni ragʻbatlantirish usullari batafsil koʻrib chiqilgan. Biroq, tadqiqotda monetar siyosatning 
ijtimoiy va siyosiy omillarga taʼsiri hamda xalqaro moliya bozoridagi beqarorlikning uzoq muddatli oqibatlari 
kamroq yoritilgan. Shunday boʻlsa-da, Hamroyevaning ishi milliy monetar siyosatning iqtisodiy barqarorlikni 
taʼminlashdagi nazariy va amaliy jihatlarini tushunishda muhim ilmiy manba hisoblanadi.

Yuqoridagi barcha izlanishlar moliyaviy siyosatning tavakkalchiliklari faqat iqtisodiy omillar bilan emas, 
balki institutsional, boshqaruv va madaniy omillar bilan ham chambarchas bogʻliq ekanini koʻrsatadi. Xalqaro 
va milliy tajriba tahlillari shuni tasdiqlaydiki, risklarni samarali boshqarishning eng toʻgʻri yoʻli — bu tizimli, koʻp 
bosqichli va davlat hamda xususiy sektor sherikligiga asoslangan yondashuvni joriy etishdir.

3	 Igor Chugunov, Mykola Pasichnyi, Valeriy Koroviy, Tetiana Kaneva, Andriy Nikitishin. “Fiscal and monetary policy of economic devel-
opment” (2021), 10(1), 42.  https://ecsdev.org/ojs/index.php/ejsd/article/view/1153 

4	 Lisy J. The impact of fiscal and monetary policy on economic growth and cyclical development of the economy. Vol 26, No 3 (2018), 
439. https://journals.rudn.ru/economics/article/view/20299 

5	 Hamroyeva, M. (2025). The role of monetary policy in ensuring the stability of the national economy and the world financial market. 
Modern science and research, 4(10), 598-606. https://inlibrary.uz/index.php/science-research/article/view/138717 

T A D Q I Q O T  M E T O D O L O G I YA S I
Ushbu tadqiqot jarayonida ilmiy mushoxadalash, jadval va grafik, tizimli tahlil, statistik guruhlash, taqqoslash 

kabi metodlardan foydalanilgan.

T A H L I L  V A  N A T I J A
Moliyaviy siyosat milliy iqtisodiyotning barqarorligi va uzluksiz rivojlanishini taʼminlashda muhim ahamiyatga 

ega. Ayniqsa, iqtisodiy oʻsish surʼatlarini oshirish, inflyatsiyani nazorat qilish hamda budjet barqarorligini 
saqlashda fiskal va monetar siyosat vositalarining samarali qoʻllanilishi zarur hisoblanadi. Bugungi kunda global 
iqtisodiy beqarorlik va moliyaviy risklarning ortishi fonida, moliyaviy siyosat milliy iqtisodiy barqarorlikni saqlash 
uchun asosiy vositalardan biriga aylangan. 

Quyida baʼzi rivojlangan mamlakatlar bilan birgalikda Oʻzbekistonning ham moliyaviy siyosatiga oid 
koʻrsatkichlarni WDI(World development indicators) tayangan holda koʻrib oʻtamiz.  

1-jadval. Turli mamlakatlar moliyaviy koʻrsatkichlarining yillar boʻyicha taqqoslama statistikasi

Mamlakat nomi Seriya nomi/yil 2022 2023 2024

Germaniya Joriy hisob balansi (YaIM ulushida) 3.8850668 5.5566858 5.6658356
Germaniya Kredit boʻyicha foiz stavkasi .. .. ..
AQSH Joriy hisob balansi (YaIM ulushida) -3.818764 -3.347739 -4.0613276
AQSH Kredit boʻyicha foiz stavkasi .. .. ..
Oʻzbekiston Joriy hisob balansi (YaIM ulushida) -3.159059 -7.5969951 -4.9724174
Oʻzbekiston Kredit boʻyicha foiz stavkasi 21.746115 22.150086 23.133938
Xitoy Joriy hisob balansi (YaIM ulushida) 2.4205925 1.4415829 2.2616499
Xitoy Kredit boʻyicha foiz stavkasi 4.35 4.35 4.35

Manba: WDI(World development indicators) hisobotlari asosida muallif tomonidan tuzildi6.

Mazkur jadvalda koʻrinib turibdiki, Germaniya, AQSH, Oʻzbekiston va Xitoyning 2022–2024-yillardagi 
moliyaviy koʻrsatkichlari moliyaviy siyosatning milliy iqtisodiyot barqarorligiga taʼsirini qiyosiy jihatdan tahlil qilish 
imkonini beradi. Jadvalda joriy hisob balansi (YaIMga nisbatan) hamda kredit boʻyicha foiz stavkalari asosiy 
indikatorlar sifatida keltirilgan boʻlib, ular tashqi va ichki iqtisodiy barqarorlik darajasini ifodalaydi. Maʼlumotlarga 
koʻra, Germaniyada joriy hisob balansi barcha yillarda barqaror musbat boʻlib, 2022-yilda 3,9 foizni, 2023-
yilda 5,6 foizni va 2024-yilda 5,7 foizni tashkil etgan. Ushbu koʻrsatkichlarning oʻsib borishi Germaniyada olib 
borilayotgan ehtiyotkor va muvozanatli moliyaviy siyosat tashqi savdo barqarorligini taʼminlayotganini hamda 
milliy iqtisodiyotning tashqi xatarlarga nisbatan chidamliligini oshirayotganini koʻrsatadi. 

AQSHda esa joriy hisob balansi tahlil qilinayotgan davrda barqaror manfiy boʻlib qolmoqda. 2022-yilda 
–3,8 foizni tashkil etgan mazkur koʻrsatkich 2023-yilda biroz yaxshilangan boʻlsa-da (–3,3 foiz), 2024-yilda yana 
–4,1 foizgacha yomonlashgan. Bu holat AQSH moliyaviy siyosatining ichki talab va isteʼmolni ragʻbatlantirishga 
yoʻnaltirilganini, biroq tashqi iqtisodiy muvozanatning yetarli darajada taʼminlanmayotganini koʻrsatadi. Natijada, 
uzoq muddatda tashqi qarz va savdo defitsiti iqtisodiy barqarorlikka bosim oʻtkazuvchi omil boʻlib qolmoqda. 

Oʻzbekiston misolida joriy hisob balansining 2022–2024-yillarda oʻzgaruvchan va asosan manfiy boʻlgani 
kuzatiladi. Xususan, 2022-yilda –3,2 foiz boʻlgan koʻrsatkich 2023-yilda –7,6 foizgacha keskin pasaygan, 
2024-yilda esa –5,0 foizga nisbatan yaxshilangan. 2023-yildagi pasayish import hajmining ortishi, investitsion 
loyihalar va ichki talabning kengayishi bilan izohlanadi. 2024-yildagi nisbiy tiklanish esa moliyaviy siyosat orqali 
makroiqtisodiy muvozanatni tiklashga qaratilgan choralar iqtisodiy barqarorlikka ijobiy taʼsir koʻrsatayotganini 
koʻrsatadi. Xitoyda joriy hisob balansi barcha yillarda musbat boʻlib, 2022-yilda 2,4 foiz, 2023-yilda 1,4 foiz va 
2024-yilda 2,3 foizni tashkil etgan. Ushbu barqarorlik davlat tomonidan faol boshqariladigan moliyaviy siyosat, 
eksportga yoʻnaltirilgan iqtisodiy model hamda tashqi savdo muvozanatini qoʻllab-quvvatlovchi mexanizmlar 
bilan izohlanadi. Bu holat Xitoy iqtisodiyotining tashqi shoklarga nisbatan barqarorligini taʼminlamoqda. Kredit 
boʻyicha foiz stavkalari tahlili moliyaviy siyosatning ichki iqtisodiy barqarorlikka taʼsirini yanada yaqqolroq 
namoyon etadi. Oʻzbekistonda kredit stavkalari 2022–2024-yillarda yuqori va oʻsib boruvchi boʻlib, mos ravishda 
21,7 foizdan 23,1 foizgacha yetgan. Bu qatʼiy pul-kredit siyosati inflyatsiyani jilovlashga xizmat qilayotgan 
boʻlsa-da, qisqa muddatda investitsion faollik va biznes subyektlarining moliyaviy barqarorligiga cheklovchi 
omil boʻlishi mumkin. 

6	  World development indicators 2024. https://databank.worldbank.org/home/source/ddperror.aspx 

Xitoyda esa foiz stavkalari 4,35 foiz darajasida barqaror saqlanib, iqtisodiy oʻsishni va investitsiyalarni 
ragʻbatlantirishga yoʻnaltirilgan moliyaviy siyosat olib borilayotganini koʻrsatadi. Umuman olganda, mazkur 
statistik maʼlumotlar moliyaviy siyosat milliy iqtisodiyot barqarorligining muhim omili ekanini tasdiqlaydi. Joriy 
hisob balansining barqarorligi tashqi iqtisodiy muvozanatni, foiz stavkalari esa ichki iqtisodiy faollik va inflyatsiya 
darajasini belgilab bermoqda. Germaniya va Xitoy tajribasi muvozanatli va uzoq muddatga yoʻnaltirilgan 
moliyaviy siyosat iqtisodiy barqarorlikni mustahkamlashini koʻrsatsa, Oʻzbekiston va AQSH misolida moliyaviy 
siyosatni tashqi va ichki muvozanatni hisobga olgan holda yanada takomillashtirish zarurligi yaqqol namoyon 
boʻlmoqda.

Shuningdek, moliyaviy siyosatni shakllantirish va amalga oshirish jarayoni ham murakkab va koʻp bosqichli 
tizim boʻlib, u milliy iqtisodiyotda yuzaga keladigan makroiqtisodiy noaniqliklarni kamaytirish hamda iqtisodiy 
barqarorlikni taʼminlashga xizmat qiladi. Inflyatsiya darajasining oʻzgarishi, iqtisodiy oʻsish surʼatlarining 
pasayishi yoki tezlashuvi kabi omillar moliyaviy siyosat uchun asosiy risk manbalari hisoblanadi. Shu sababli, 
moliyaviy siyosatni yuritishda ushbu koʻrsatkichlarni oldindan tahlil qilish va ularni samarali boshqarish muhim 
ahamiyat kasb etadi.

1-rasm. 2024-yilda dunyo davlatlarining YaIM oʻsish surʼati va inflyatsiya darajasi koʻrsatkichlari(foizda)7.
Manba: WDI(World development indicators) hisobotlari asosida muallif tomonidan tuzildi.

Mazkur rasmda keltirilgan maʼlumotlar Germaniya, AQSH, Xitoy va Oʻzbekiston misolida inflyatsiya 
darajasi hamda YaIM oʻsish surʼatlari oʻrtasidagi bogʻliqlikni tahlil qilish orqali moliyaviy siyosatning milliy 
iqtisodiyot barqarorligiga taʼsirini ochib berishga xizmat qiladi. Ushbu ikki koʻrsatkich iqtisodiy barqarorlikni 
baholashda asosiy makroiqtisodiy indikatorlar hisoblanadi. 1-rasmdan koʻrinib turibdiki, Oʻzbekistonda 
inflyatsiya darajasi nisbatan yuqori boʻlib, 9,63 foizni tashkil etgan. Shunga qaramay, YaIM oʻsish surʼati 6,5 
foiz darajasida saqlanib qolgan. Bu holat Oʻzbekistonda olib borilayotgan moliyaviy siyosat iqtisodiy oʻsishni 
qoʻllab-quvvatlashga yoʻnaltirilganini, biroq inflyatsion bosim iqtisodiy barqarorlik uchun muhim xavf omili 
boʻlib qolayotganini koʻrsatadi. Yuqori inflyatsiya sharoitida iqtisodiy oʻsishni taʼminlash davlat xarajatlari va 
investitsion faollik hisobiga amalga oshirilayotganini anglatadi, bu esa uzoq muddatda pul-kredit siyosatini 
yanada qatʼiylashtirish zaruratini yuzaga keltiradi. Xitoyda inflyatsiya darajasi juda past boʻlib, atigi 0,22 foizni 
tashkil etgan, YaIM oʻsish surʼati esa 4,98 foiz darajasida qayd etilgan. Ushbu koʻrsatkichlar Xitoyda olib 
borilayotgan ehtiyotkor va muvozanatli moliyaviy siyosat iqtisodiy barqarorlikni taʼminlashga xizmat qilayotganini 
koʻrsatadi. Past inflyatsiya sharoitida nisbatan yuqori iqtisodiy oʻsishga erishilishi pul-kredit va fiskal siyosatning 
muvofiqlashtirilgan holda olib borilayotganidan dalolat beradi. Germaniyada inflyatsiya darajasi 2,26 foizni 
tashkil etgan boʻlsa-da, YaIM oʻsish surʼati manfiy boʻlib, –0,24 foiz darajasida qayd etilgan. Bu holat shuni 
koʻrsatadiki, inflyatsiya nisbatan nazorat ostida boʻlsa ham, tashqi iqtisodiy omillar, energiya narxlari va global 
iqtisodiy beqarorlik Germaniya iqtisodiyotining oʻsish surʼatlariga salbiy taʼsir koʻrsatgan. Natijada, moliyaviy 
siyosat barqarorlikni saqlab qolishga yoʻnaltirilgan boʻlsa-da, qisqa muddatda iqtisodiy faollikni ragʻbatlantirish 
imkoniyatlari cheklangan. AQSHda inflyatsiya darajasi 2,95 foizni, YaIM oʻsish surʼati esa 2,8 foizni tashkil 
etgan. Ushbu koʻrsatkichlar AQSH moliyaviy siyosati inflyatsiyani nazorat qilish va iqtisodiy oʻsishni saqlab 

7	  World development indicators 2024. https://databank.worldbank.org/home/source/ddperror.aspx

qolish oʻrtasida nisbatan muvozanatga erishganini koʻrsatadi. Biroq iqtisodiy oʻsish surʼatlarining oʻrtacha 
darajada boʻlishi moliyaviy siyosatning ehtiyotkorlik bilan olib borilayotganini anglatadi. Umuman olganda, 
keltirilgan statistik maʼlumotlar shuni koʻrsatadiki, moliyaviy siyosatning samaradorligi inflyatsiya darajasi va 
iqtisodiy oʻsish oʻrtasidagi muvozanat orqali namoyon boʻladi. Past va barqaror inflyatsiya sharoitida iqtisodiy 
oʻsish taʼminlangan mamlakatlarda milliy iqtisodiyot barqarorligi mustahkamlanadi. Aksincha, inflyatsiyaning 
yuqori darajasi qisqa muddatda iqtisodiy oʻsishni qoʻllab-quvvatlashi mumkin boʻlsa-da, uzoq muddatda 
makroiqtisodiy barqarorlik uchun jiddiy xatarlar yuzaga keltiradi. Shu bois, moliyaviy siyosatni olib borishda 
inflyatsiyani jilovlash va iqtisodiy oʻsishni barqarorlashtirish oʻrtasidagi muvozanatni taʼminlash muhim ahamiyat 
kasb etadi.

X U L O S A  V A  T A K L I F L A R
Moliyaviy siyosatning milliy iqtisodiyot barqarorligiga taʼsiri bugungi kunda mamlakatimiz uchun 

strategik ahamiyat kasb etmoqda. Tahlillar shuni koʻrsatadiki, samarali moliyaviy siyosat vositalari — budjet 
siyosati, soliq siyosati va pul-kredit siyosati orqali iqtisodiyotda inflyatsiyani nazorat qilish, investitsiyalarni 
ragʻbatlantirish hamda iqtisodiy oʻsishni qoʻllab-quvvatlash imkoniyatlari yaratilmoqda. Ushbu jarayonda 
davlatning makroiqtisodiy barqarorlikni taʼminlashdagi roli, shuningdek, moliyaviy siyosat vositalarining 
moslashuvchanligi muhim omil hisoblanadi. Shu bilan birga, moliyaviy siyosatning samaradorligini oshirish 
uchun uning instrumentlarini yanada takomillashtirish, iqtisodiy risklarni aniqlash va boshqarish mexanizmlarini 
mustahkamlash zarurati mavjud. Xususan, makroiqtisodiy muvozanatni saqlash, moliyaviy bozorlardagi 
beqarorliklarni kamaytirish va investitsiya muhitini yaxshilash boʻyicha amaliy chora-tadbirlarni joriy etish milliy 
iqtisodiyot barqarorligini mustahkamlashda muhim ahamiyat kasb etadi. Yuqoridagi tahlillar asosida quyidagi 
ilmiy asoslangan tavsiyalarni ilgari surish mumkin:

1. Moliyaviy siyosat instrumentlarini diversifikatsiya qilish va iqtisodiy sharoitga mos ravishda tezkor 
moslashishni taʼminlash.

2. Moliyaviy risklarni monitoring qilish va boshqarish tizimlarini raqamlashtirish orqali tezkor qarorlar qabul 
qilish imkoniyatini yaratish.

3. Davlat va xususiy sektor oʻrtasidagi hamkorlikni kuchaytirish, moliyaviy resurslarni birlashtirish orqali 
iqtisodiy barqarorlikni oshirish.

4. Moliyaviy siyosat sohasida yuqori malakali kadrlarni tayyorlash va ularning malakasini doimiy ravishda 
oshirish.

Xulosa oʻrnida taʼkidlash joizki, moliyaviy siyosatning milliy iqtisodiyot barqarorligiga taʼsirini samarali 
boshqarish mamlakatimizning barqaror iqtisodiy oʻsishi, makroiqtisodiy muvozanatni saqlash va xalq 
farovonligini oshirishda muhim omil hisoblanadi. Shu sababli, moliyaviy siyosatning strategik vazifalari va ularni 
amalga oshirish mexanizmlari ustida kompleks yondashuvni joriy etish lozim.

